
7. august 2018 

 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut:  

 

1. Namminersorlutik Oqartussat inissiaataannut A/S INI-mit aqunneqartunut nuuttut 

nuuffigisaminnut nuunnginneranni inissaanni oquk siusinnerusukkut /qanittukkut 

ajornartorsiutaasimappat tamanna pillugu ilisimatitsinissaminut A/S INI 

pisussaaffeqarpa?  

a. Akissut naamiuppat Namminersorlutik Oqartussat inissiaataanni A/S INI-mit 

aqunneqartuni nuuffigisap siusinnerusukkut / qanittukkut oqummik 

ajornartorsiuteqarfiusimanera pillugu inissiamut nuuttut ilisimatinneqarnissaannik 

A/S INI pisussaaffeqarsimanngippat tamanna sumik tunngaveqarpa? 

 

2. Inimi nuuffigisami oquk suli ajornartorsiutaasimappat; nuuttoq inissamut allamut 

nuunnissamut qanoq imaqartunik pisinnaatitaaffeqarpa? 

3. Ini nuuffigisaq oqummik ajornartorsiuteqartoq nalunaarutigineqareeraangat piffissaq 

qanoq sivisutigisoq qaangiuppat ineqartoq inimik allamik tunineqartarpa?  

4. Namminersorlutik Oqartussat inissiaataat qassit oqummik eqqorneqartut tassanilu 

najugaqartunit qimanneqartariaqartut nalunaarsukkat ullumikkut qassiuppat?  

5. Inimi nuuffigineqartumi oqoqarnera pissutigalugu, taamaattoqarneralu A/S INI-miit 

ilisimaneqareerluni, najugaqartoq peqqissutsimigut innarlerneqarpat tamanna pillugu 

A/S INI taarsiisussanngortitaasinnaava?  

6. Inimi nuuffigineqartumi oqoqarnera pissutigalugu, tamaattooqarneralu A/S INI-miit 

ilisimaneqareerluni, najugaqartup pisatai oqummik innarlerneqarpata tamanna A/S 

INI-mut taarsigassanngortinneqarsinnaava?  

7. Inissiaq oqummik eqqorneqarsimasoq najugaqarfigineqaqqissinnaasutut 

naliliiffigineqarsimatillugu: Nalilersuineq innersuussinerlu A/S INI-p sulisuinit 

namminermit suliarineqartarpa imaluunniit suliffeqarfimmit A/S INI-mut 

attuumassuteqanngitsumit nalilersuineq innersuussinerlu suliarineqartarpa?  

 

(Inatsisartuni ilaasortaq Sofia Geisler, Inuit Ataqatigiit) 

Tunngavilersuut: 

 

Inigisamik pitsaassutsimigut illersorneqarsinnaasumik peqqissutsimullu akornutaanngitsumik 

ineqarnissarput tamatta kissaatigivarput. Aamma attartortut, oqummik patsiseqartumik 

ajornartorsiuteqarsimasunut ininut nuunnginnerminni ilisimasassanik aalajangernissaminnut 

atugassaminnik tunineqartussat. Inuit Ataqatigiinnut pingaaruteqarpoq kikkut tamarmik 

toqqissisimanartumik ullutsinnullu naapertuuttumik ineqarnissaat.  

 

Paaserusunneqartoq tassaavoq Namminersorlutik Oqartussat inissiaatileqatigiiffitsik aqqutigalugu 

qulakkeertarneraat attartortut tusaaneqarnermik misigisimatinneqarnerat aammalu 

pissusissamisuunngitsumik pisoqarsimatillugu taassumalu qanoq iliuuseqarfigineqarnissaannut 

tunngatillugu paasissutissanik pisariaqartunik tunineqarnerat qulakkeertarneraat. Tamakku 

tunuliaqutaapput apeqqutigineqartunut.  

 

Kissaatigivara apeqqutikka ullut suliffiusut qulit qaangiutinnginneranni akineqarnissaat. 

 

 


